UNIT III. Aralin 3 – Katatagan sa Pagharap sa Hamon ng Buhay (Fortitude)
Matatag Ako
Ang katawan ng tao ay may likas na katatagang kayanin ang anumang hirap at sakit. Subalit may pagkakataong maaari ring bumigay ito kung kaya’t may mga taong nasisiraan ng bait o nagkakaroon ng sobrang depresyon. Kung matinding sakit o paghihirap ng katawan, maaaring himatayin o tuluyang magkasakit. Kaya dalawa ang gamit ng katatagan – katatagan ng katawang maramdaman ang hirap at sakit at ang katatagan ng kalooban upang makayanan ang sakit na dulot ng sama ng loob o mga suliranin sa buhay.
Ang katatagan (fortitude) ay isa sa mahahalagang kaangkinan (cardinal virtues). Ito ay matuwid na kaangkinan na ginagamit upang mapaglabanan ang mga hirap, sakit, suliranin at mga pagsubok sa buhay. Ang katatagan ng kalooban ay kailangan upang tiisin ang anumang pasakit o suliraning mabibigat.

Bilang kabataan, matutong masanay sa lahat ng mga pagkakataong hinahamon ang katatagan ng kalooban. Madalas sinasabi ng isang karaniwang kabataan, “Nadamay lamang ako sa gulo,” “Hindi ako ang nag-umpisa,” “Ginaya ko lang ang kanyang ginawa,” “Wala naman akong ginawang masama, sumama lamang ako sa kanila.” Mahirap makalusot sa mga gawaing nasangkot ka dahil lamang hindi mo ito pinag-isipang mabuti at dahil mahina ang iyong loob.

Kailan mo kaya sasabihing, “Hindi taman iyan, kaya hindi ako sasama sa inyo,” “Mali ang gagawin ninyo kaya huwag ninyong ituloy iyan,” “Kapag ginawa ninyo iyan, hindi ako sasama sa inyo.” Mahirap sabihin ang mga salitang “Hindi” at “Ayaw Ko” bilang pagtanggi sa mga gawaing hindi mabuti ngunit kapag nagawa mo ito, siguradong matatag ka.
Ang Katatagan ng Kalooban 
Ang katatagan ng kalooban (fortitude) ay isa sa apat na moral at cardinal virtues (prudence, temperance, justice at fortitude). Ito ay moral na virtue dahil ito ay komokontrol sa emosyon batay sa tamang katwiran.

Dalawa ang uri ng katatagan, ito ay ang pisikal at moral. Ang una ay tumutukoy sa kakayahan ng pisikal o material na kalikasan na kayanin ang mga hirap o sakit. Mas gusto n gating katawan ang mga bagay na mabuti para sa kanyang pakiramdam tulad ng malamig na lugar, maginhawang paghinga at maayos na kalagayan. Kung kaya’t kapag nalalagay ang katawan sa mahirap na sitwasyon, kailangan nitong maging matatag. Halimbawa, mas maginhawa ang sumakay kaysa maglakad.

Ngunit na mas maginhawang sumakay sa kotse kaysa sumakay sa jeepney. Kaya kung nasanay kang sumakay ng kotse, hindi komportable para sa iyo ang sumakay ng jeepney lalo na ang maglakad.

Subalit kung iisipin, ang katawan ay mayroong kakayahang makayanan ang mga hirap at sakit. Maaaring hubugin ang katawan at

Sanayin tulad ng pag-eehersisyo at pagkain nang tama. At ang patuloy na pagsisikap na makayanan ang hirap ay magpapalakas pa sa ating katawan.

Ang pangalawang uri ay ang katatagang moral. Ito ay ang paninindigan at determinasyong ipagtanggol ang paniniwala sa buhay. Determinado si Rizal na matapos ang kanyang aklat na Noli Me Tangere kaya tiniis niya ang hirap at hiningi ang tulong ng mga kaibigan upang mabuo ito. Ang mga sundalo sa Mindanao ay nagging matatag na sunduin ang atas ng pamahalaan at buong giting na nananatili sa mga kabundukan. Ang mga taong naniniwala sa kanilang ipinaglalaban ay patuloy sa kanilang mga Gawain. Ang mga misyonerong walang hinihintay na kapalit sa kanilang paglilingkod ay tapat sa kanilang tungkulin.

Upang higit pang masanay ang sarili na maging matatag narito ang mga kaugnay na pagpapahalaga ng katatagan ng kalooban: Katiyagaan, Pagiging masigasig, katapatan, kasipagan, katapangan, pagkamasunurin, at mapaglingkod.
Katatagan ng Loob sa Gitna ng Pagsubok
Sa gitna ng pagsubok, may dalawang mahalagang bagay ang nararapat nating isaisip: Una, ang kalinawan n gating kaisipan at ikalawa, ang katatagan n gating kalooban. Ayon sa mga pag-aaral, iba’t iba ang pagharap ng tao sa pagsubok at mga suliranin. Ito ay dahil sa iba’t iba ang pananaw at antas n gating kamalayan at lalim ng pagdama sa mga ito. May mga taong madaling sumuko sa kanilang buhay samantalang mayroon naming marunong humarap sa buhay. Nasa ating pagtingin at pagpapasya kung paano natin malulutas at haharapin an gating mga suliranin at pagsubok sa buhay. Ang pagharap sa mga pagsubok ay maaaring itulad sa pagsusuot ng sunglasses na may itim na lens. Kapag pinili mo ito tiyak na ang lahat ay madilim at wala kang makikitang maliwanag at pag-asa. Ngunit kung susubukin mong magsuot ng isang maliwanag na salamin, tiyak makakakita ka ng liwanag. 
Ganito rin ang pagsubok, makikita natin at matutuklasan pa ang kahulugan ng buhay sa gitna ng mga ito. Normal sa atin ang makaranas ng pagkatakot at pag-aalala sa gitna ng pagsubok. Ngunit mahalagang maging matatag ang ating kalooban sa pagharap sa mga ito. Narito ang ilang praktikal na pamamaraan upang mapatatag natin an gating kalooban sa gitna ng mga pagsubok sa buhay. Subukin mong isagawa ang mga ito at makikita mo at mararamdaman ang resulta nito.
MGA ISTRATEHIYA SA PAGPAPATATAG NG KALOOBAN
1. Makipag-ugnayan sa mga taong tunay na nagmamalasakit at nagmamahal sa iyo.
- Sa panahon ng pagsubok at krisis, higit nating kakailanganin ang pagkalinga ng mga taong maituturing natin na nagmamahal at nagmamalasakit sa atin gaya ng ating mga magulang, guro, kapatid at matalik na kaibigan. Magbibigay sila sa atin ng ibayong kalakasan ng loob upang magpatuloy sa buhay. Lubos ang magiging kalungkutan ng isang tao kung siya ay nag-iisa. Kakailanganin natin ang ibang tao upang mabigyan tayo ng pag-asa sa buhay. Sa ating pakikinig at marahil ay sa panonood ng kanilang mga buhay, hindi ba’t pinalalakas nito an gating pananalig sa ating sarili at sa Diyos? Kaya sa oras na tayo ay nakadarama ng kawalan ng pag-asa, tandaan natin na may taong lubos na nagmamahal sa atin.

2. Hanapin ang aral mula sa ating mga kabiguan, suliranin at pagsubok sa buhay.
- May gintong aral na dala ang bawat suliranin at pagsubok na kinakaharap natin sa buhay. Kailangan lamang na malinang natin ang kasanayang tuklasin ang kahulugan nito sa ating buhay. Kapag may kahulugan at katuturan ang buhay ng isang tao, hindi niya papayagang sayangin ang bawat karanasan sa kanyang buhay. Mahalagang matuto tayo sa mga ito at bumangon nang may lakas ng loob. Huwag kang susuko at masisiraan ng loob. Kadalasan, nasa ating pagkilos ang ikalulutas n gating mga suliranin. Wika nga, minsan kailangan natin ng kadiliman para Makita ang mga bituin. Pinatatatag at pinalalakas tayo ng ating mga kabiguan at pagsubok sa buhay. Gaya rin ito ng ginto, kung mas mainit ang apoy mas puro at totoo ang ginto. Kung ihahambing sa tao, kung may pagsubok sa buhay, may higit na kahulugan at katuturan ito.
3. Magkaroon ng buhay na pag-asa sa buhay.
- Malaki ang ikalulutas ng suliranin ng isang tao kung mayroon siyang pag-asa sa buhay. Nangangahulugan ito ng positibong pagtingin natin sa buhay na pagkatapos ng suliranin ay may naghihintay na magandang bukas. Kapag nagging ganito an gating pananaw at oryentasyon sa ating buhay, higit na magiging madali sa atin ang kumilos at magpatuloy sa ating buhay. Kung sa kabilang banda naman ay wala nang natatanaw pang kinabukasan, hindi ba’t parang hindi ka na makakilos? Ang pag-asa ang nagpapakilos sa tao tungo sa kanyang kinabukasan. Mahalaga rin sa oras ng kagipitan, mayroon tayong mga pamamaraang magbibigay sa atin ng pag-asa, gaya ng pagkakapatiran at pagkakaroon ng regular na pakikipag-ugnayan sa Diyos. Pinatunayan ito ng mga pag-aaral. Ang mga taong may malusog na ugnayan sa Diyos at sa ibang tao ay kadalasang may magandang pananaw at malaki ang pag-asa sa buhay kaysa sa mga taong walang matibay at magandang ugnayan sa Diyos at sa kanyang kapwa. Sa pinakamahirap na pagsubok sa buhay, ang pagmamahal sa Diyos at ng ibang tao ang nagpapalakas n gating pag-asa sa buhay at pananalig para sa magandang kinabukasan. May kalayaan tayong pumili ng ating gagawing pagkilos sa gitna ng pagsubok sa buhay: ang maging malakas o magpakatatag o ang sumuko at maghintay na lamang. Nasa sa iyo ang pagkakataon upang pumili ng pag-asa.
Anuman ang maging karanasan natin sa buhay, tandaan natin na ang mga ito ay may mas malalim pang kadahilanan. Hindi aksidente ang mga pangyayari sa ating buhay.Nakaukit sa isang malawak na sansinukuban ang tunay nating layunin sa buhay. Nasa mga karanasan natin ang pagtuklas ng mga ito. Dahil sa ang Diyos ang siyang umukit ng layunin na ito n gating buhay, marapat lamang na siya ay ating tagpuin sa gitna ng mga pagsubok sa buhay.
Ang Diyos ang pinakamabilis na paraan upang magkaroon tayo ng insight at matuklasan ang tunay na layunin ng ating buhay at ng mga pagsubok na dumaraan ditto. Kailangan lamang na makipag-usap tayo sa kanya upang mabigyan tayo ng higit na inspirasyon upang alamin ang mga aral sa kabila ng mga pagsubok na ito. Sa pamamagitan nito, unti-unti nating matututuhan ang mga dahilan ng mga dinaranas nating suliranin sa buhay. Bibigyan niya tayo ng mga palatandaan at gabay sa tulong ng Bibliya kung paano natin mapagtatagumpayan ang mga ito sa takdang panahon at pagkakataon. Ang pagbabasa ng Bibliya ay makatutulong upang maliwanagan tayo kung bakit tayo nabubuhay, paano ang daloy ng buhay? Ano ang dapat nating iwasan at ano ang maaaring mangyari sa ating buhay sa hinaharap.

